Монгол Улсын Их Хурлын долоо дахь удаагийн сонгуулиар 

байгуулагдсан Улсын Их Хурлын анхдугаар чуулганы Төрийн байгуулалтын байнгын хорооны 2016 оны 7 дугаар сарын 22-ны өдөр /Баасан гараг/-ийн хуралдааны гар тэмдэглэл 

Төрийн байгуулалтын байнгын хорооны дарга Н.Энхболд ирц, хэлэлцэх асуудлын дарааллыг танилцуулж, хуралдааныг даргалав.


Ирвэл зохих 19 гишүүнээс 16 гишүүн ирж, 84.2 хувийн ирцтэйгээр хуралдаан 20 цаг 40 минутад Төрийн ордны “Их эзэн Чингис хаан танхим”-д эхлэв. 

Чөлөөтэй: Ж.Батзандан, Б.Наранхүү, Д.Эрдэнэбат; 


Нэг. Монгол Улсын Засгийн газрын гишүүн-Монгол Улсын Шадар сайдыг томилох тухай асуудал

Хэлэлцэж буй асуудалтай холбогдуулан Монгол Улсын Ерөнхий сайд Ж.Эрдэнэбат, Монгол Улсын Засгийн газрын гишүүн-Монгол Улсын Шадар сайдад нэр дэвшигч У.Хүрэлсүх нар оролцов. 

Хуралдаанд Төрийн байгуулалтын байнгын хорооны ажлын албаны ахлах зөвлөх Э.Түвшинжаргал, зөвлөх Б.Хатантуул, референт Б.Төгсцэнгэл нар байлцав. 

Монгол Улсын Засгийн газрын гишүүн-Монгол Улсын Шадар сайдыг томилуулах тухай саналыг Монгол Улсын Ерөнхий сайд Ж.Эрдэнэбат танилцуулав. 

Танилцуулгатай холбогдуулан Улсын Их Хурлын гишүүн О.Баасанхүүгийн тавьсан асуултад Улсын Их Хурлын гишүүн Н.Энхболд хариулж, тайлбар хийв. 

Улсын Их Хурлын гишүүн О.Баасанхүү үг хэлэв. 

Н.Энхболд: - Монгол Улсын Засгийн газрын гишүүн-Монгол Улсын Шадар сайдад Ухнаагийн Хүрэлсүхийн нэрийг дэвшүүлэх саналыг дэмжье гэсэн санал хураалт явуулъя. 

Зөвшөөрсөн:

14


Татгалзсан:

1


Бүгд:


15


93.3 хувийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Н.Энхболд Улсын Их Хурлын чуулганы нэгдсэн хуралдаанд танилцуулахаар тогтов. 

Уг асуудлыг 20 цаг 50 минутад хэлэлцэж дуусав. 

Хоёр. Монгол Улсын Засгийн газрын гишүүн-Монгол Улсын сайд, Засгийн газрын Хэрэг эрхлэх газрын даргыг томилох тухай асуудал

Хэлэлцэж буй асуудалтай холбогдуулан Монгол Улсын Ерөнхий сайд Ж.Эрдэнэбат, Монгол Улсын Засгийн газрын гишүүн-Монгол Улсын сайд, Засгийн газрын Хэрэг эрхлэх газрын даргад нэр дэвшигч, Улсын Их Хурлын гишүүн Ж.Мөнхбат нар оролцов. 


Хуралдаанд Төрийн байгуулалтын байнгын хорооны ажлын албаны ахлах зөвлөх Э.Түвшинжаргал, зөвлөх Б.Хатантуул, референт Б.Төгсцэнгэл нар байлцав. 

 Монгол Улсын Засгийн газрын гишүүн-Монгол Улсын сайд, Засгийн газрын Хэрэг эрхлэх газрын даргыг томилуулах тухай саналыг Монгол Улсын Ерөнхий сайд Ж.Эрдэнэбат танилцуулав. 

Танилцуулгатай холбогдуулан Улсын Их Хурлын гишүүдээс асуулт гараагүй болно. 

Улсын Их Хурлын гишүүн О.Баасанхүү үг хэлэв. 

Н.Энхболд: - Монгол Улсын Засгийн газрын гишүүн-Монгол Улсын сайд, Засгийн газрын Хэрэг эрхлэх газрын даргад Улсын Их Хурлын гишүүн Жамъянгийн Мөнхбатын нэрийг дэвшүүлэх саналыг дэмжье гэсэн санал хураалт явуулъя. 

Зөвшөөрсөн:

15


Татгалзсан:

1


Бүгд:


16


93.8 хувийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Н.Энхболд Улсын Их Хурлын чуулганы нэгдсэн хуралдаанд танилцуулахаар тогтов. 

Хуралдаан 18 минут үргэлжилж, 19 гишүүнээс 16 гишүүн ирж, 84.2 хувийн ирцтэйгээр 20 цаг 58 минутад өндөрлөв.

Тэмдэглэлтэй танилцсан: 


ТӨРИЙН БАЙГУУЛАЛТЫН 


БАЙНГЫН ХОРООНЫ 


ДАРГА








Н.ЭНХБОЛД


Тэмдэглэл хөтөлсөн: 


ПРОТОКОЛЫН АЛБАНЫ 


ШИНЖЭЭЧ







Ц.АЛТАН-ОД
МОНГОЛ УЛСЫН ИХ ХУРЛЫН 

ДОЛОО ДАХЬ УДААГИЙН СОНГУУЛИАР БАЙГУУЛАГДСАН 

УЛСЫН ИХ ХУРЛЫН АНХДУГААР ЧУУЛГАНЫ ТӨРИЙН БАЙГУУЛАЛТЫН БАЙНГЫН ХОРООНЫ 2016 ОНЫ 7 ДУГААР САРЫН 22-НЫ ӨДӨР 

/БААСАН ГАРАГ/-ИЙН ХУРАЛДААНЫ ДЭЛГЭРЭНГҮЙ

ТЭМДЭГЛЭЛ

Хуралдаан 20 цаг 40 минутад эхлэв.

Н.Энхболд: - Их Хурлын гишүүдийн энэ оройн амрыг эрье. Төрийн байгуулалтын байнгын хорооны гишүүдийн ирц бүрдсэн байна. 2016 оны 7 сарын 22-ны өдрийн хуралдаанаа нээснийг мэдэгдье. 

Юуны өмнө бас итгэл хүлээлгэж Байнгын хорооны даргаар сонгосон гишүүддээ талархаж байна. Хуулийн дагуу ёс зүйтэй, хүн чанартай, зарчимтай ажиллана гэдгээ хэлье. Байнгын хорооны гишүүд маань ч гэсэн бас ийм байдлаар ажиллана гэж итгэж байна. 

Байнгын хорооны хуралдаанаар хэлэлцэх асуудлаа танилцуулъя. Өнөөдөр манай Байнгын хороогоор Монгол Улсын Засгийн газрын гишүүн, Монгол Улсын Шадар сайдыг томилох тухай асуудал, Монгол Улсын Засгийн газрын гишүүн, Монгол Улсын сайд, Засгийн газрын Хэрэг эрхлэх газрын даргыг томилох тухай асуудал хэлэлцэхээр бэлдсэн. 

Хэлэлцэх асуудалтай холбогдуулж санал хэлэх гишүүн байна уу? Алга байна. Тэгвэл хэлэлцэх асуудлаа баталъя. 
Нэг. Монгол Улсын Засгийн газрын гишүүн, Монгол Улсын Шадар сайдыг томилох тухай асуудал

Монгол Улсын Шадар сайдыг томилох тухай асуудлыг хэлэлцэж эхэлье. Чуулганы хуралдааны дэгийн тухай хуулийн 37.5-д Ерөнхий сайд томилогдсоноос хойш 14 хоногийн дотор Засгийн газрын гишүүдийг томилуулах саналаа Улсын Их Хуралд өргөн мэдүүлнэ. Байнгын хороонд өөрийн эрхлэх асуудлын хүрээнд хамаарах нэр дэвшигчийг өргөн мэдүүлснээс хойш 3 хоногийн дотор хэлэлцэж санал гаргана гэсэн дэгтэй. 

Ингээд Шадар сайдыг томилох тухай саналаа танилцуулна уу гэж Ерөнхий сайд Ж.Эрдэнэбатыг урьж байна. 

Ж.Эрдэнэбат: - Улсын Их Хурлын эрхэм гишүүд та бүгдийнхээ өдрийн амгалан эрэн мэндчилж байна. 

Ухнаагийн Хүрэлсүхийг Монгол Улсын Засгийн газрын гишүүн, Монгол Улсын Шадар сайдын албан тушаалд томилуулахаар танилцуулж байна. 

Ухнаагийн Хүрэлсүх 1968 онд Улаанбаатар хотод төрсөн. 48 настай. Эхнэр хүүхдийн хамт амьдардаг. 1985 онд нийслэлийн 10 жилийн дунд сургууль, 1989 онд Батлан хамгаалахын их сургууль, 1994 онд Төрийн захиргаа, удирдлагын хөгжлийн институт, 2003 онд Монгол Улсын Их Сургуулийн Хууль зүйн дээд сургуулийг тус тус төгссөн. Улс төр судлаач, төрийн удирдлагын арга зүйч, эрх зүйч мэргэжилтэй. Улс төрийн шинжлэх ухааны магистр зэрэгтэй. Англи хэлний мэдлэгтэй. 

1989-1990 онд Ардын армийн 152 дугаар ангид улс төрийн орлогч, 1991-1994 онд Монгол Ардын Хувьсгалт Намын Төв хороонд улс төрийн ажилтан, 1994-1996 онд Улсын Их Хурал дахь Монгол Ардын Хувьсгалт Намын бүлгийн ажлын албаны зөвлөх, 1996-1997 онд Монгол Ардын Хувьсгалт Намын дэргэдэх “Залуучууд-хөгжил” төвийн ерөнхий захирал, 1997-2002 онд Монголын Ардчилсан Социалист Залуучуудын Холбооны Ерөнхийлөгч, 1999-2000 онд Улсын Их Хурал дахь Монгол Ардын Хувьсгалт Намын бүлгийн Нийгмийн бодлогын зөвлөх, 2000-2008 онд Улсын Их Хурлын гишүүн, 2004-2006 онд Засгийн газрын гишүүн, Онцгой байдлын асуудал эрхэлсэн сайд, 2006-2008 онд Засгийн газрын гишүүн, Мэргэжлийн хяналтын асуудал эрхэлсэн сайд, 2008-2012 онд Монгол Ардын Намын Ерөнхий нарийн бичгийн дарга, 2014-2015 онд Засгийн газрын гишүүн, Монгол Улсын Шадар сайдаар тус тус ажиллаж байсан. 2015 оноос Монгол Ардын Намын Удирдах Зөвлөлийн гишүүнээр ажиллаж байгаа. 

Улс төрийн албан тушаалд 18 жил ажилласан. 

Ухнаагийн Хүрэлсүхийг Монгол Улсын Засгийн газрын гишүүн, Монгол Улсын Шадар сайдын албан тушаалд нэр дэвшүүлж байгааг дэмжиж өгөхийг та бүгдээсээ хүсье. 

Н.Энхболд: - Ерөнхий сайдад баярлалаа. Танилцуулгаас болоод нэр дэвшигчээс асуулт асуух гишүүд байвал нэрээ өгье. О.Баасанхүү гишүүнээр тасаллаа. За О.Баасанхүү гишүүн. 

О.Баасанхүү: - За баярлалаа. Би Ерөнхий сайдаас асууя. Нэр дэвшигчдээс асуух юм алга. Ерөнхий сайдаас юу асуух гээд байгаа вэ гэхээр саяхандаа энэ Ардчилсан намынхан 30 минутын завсарлага аваад, тэгээд 30 минутын завсарлагаа тайлбарлахдаа хугацаатай сайдуудыг томилдог хуультай учраас хугацаатай хууль дээр 30 минутын завсарлага өгөхөөс өөр аргагүй гэж байсан. Гэтэл одоо Ерөнхий сайд таны оруулж ирж байгаа сайдуудын тоо бол байхгүй байна л даа. Одоо бүтэн орж ирээгүй байна гээд би хэвлэлээс тийм мэдээ авчихаад байна л даа. 

Тэгэхээр энэ үлдсэн хүмүүс маань одоо хууль зөрчиж байна гэсэн үг үү? Өөрөөр хэлэх юм бол 13 яам, 16 сайд байх ёстой гэсэн. Тэгээд тодорхой сайдууд орж ирээгүй гэж би ойлгож байгаа. Тэгэхээр шинээр томилогдох хүмүүсээ үлдээж байна гэдэг чинь хууль зөрчиж байна гэж үзэх үндэслэл болж байна гэж ойлгох уу? Энийг бас нэг хуулийн хүрээнд тайлбарлаж өгөөч. 

Н.Энхболд: - Энэ ч танилцуулгатай холбоотой асуудал биш байна. Манай Байнгын хороогоор Шадар сайд, Хэрэг эрхлэхийн дарга хоёрыг томилох ёстой. Тэр талаар танилцуулга хийсэн. Ерөнхий сайдаас хамаарахгүй хүчин зүйлээс болоод энэ цаг хугацаа бас хэтрэх ийм хандлага байна. 

Өнөөдрийн одоо хамгийн сүүлийн албан ёсны бичиг баримт өнөөдөр 15 цаг 30 минутад ирсэн. Тэгэхээр бид нар бол нэгэнт Ерөнхий сайдаас өөрөөс нь хамаарахгүй ийм хүчин зүйлээс болоод тэр хугацаа юм хэтрэх байдалд хүрч байгаа учраас одоо ямар ч байсан албан ёсоор зөвшилцсөн. Холбогдох газраас зөвшөөрөл нь ирсэн. Сайдуудынхаа асуудлыг хэлэлцье гээд явж байгаа. Ерөнхий сайдад энэ асуудал үлдсэн. Сайд нарынхаа асуудлыг маш богино хугацаанд шийдвэрлэж холбогдох бичиг баримт зөвшилцлөө бүрдүүлээд оруулж ирнэ байх гэж найдаж байна. Амьдрал баян болохоор бас ийм тохиолдол гарч байна. 

Мэдээж явуулахдаа бүгдийг нь хариу нь ирнэ гэж бодоод явуулсан байх гэж бодож байна. За баярлалаа.  Одоо үг хэлэх гишүүд байна уу? О.Баасанхүү гишүүн. 

О.Баасанхүү: - За баярлалаа. Энэ Засгийн газрын Хэрэг эрхлэх газрыг авч ажиллахдаа энэ өмнө нь одоо бөөн хэл ам болоод байсан юмнуудыг их цэгцэлмээр байна. Энэ цэцэд одоо машин өгөөд. Шадар сайдад би хэлж байна л даа. Шадар сайдын хүрээнд, бас Хэрэг эрхлэхийн газар хоёулаа орж ирж байгаа болохоор. Шадар сайдынх одоо явж байгаа. Тийм ээ. 

Онцгой байдлын зүгээс энэ Баян-Өлгий дээр их анхаармаар байна шүү. Баян-Өлгийн асуудал бол нэлээн бас энэ яриад байна л даа. Бид нар одоо энэ чуулган завсарлахгүй болохоор очиж чадахгүй байна л даа. Миний хувьд бол энэ Баян-Өлгийн ард түмэнд бас их, гишүүн байхаасаа илүү анхаарал тавьж, санаа зовж байсан. Одоо манай энэ төсөв юм юу байдаг юм. Уг нь энэ Баян-Өлгийд их л ноцтой юм болоод байна гээд хэвлэлээр яваад байна шүү. Энэ дээр бас гишүүдийгээ мэдээллээр хангаж өгөөрэй. Тэгэхгүй бол энэ бас нэг л тийм түвэгтэй асуудал харагдаад байна гэж хэлмээр байна. Баярлалаа. 

Н.Энхболд: - О.Баасанхүү гишүүнд баярлалаа. Гишүүд асуулт асууж, хариултаа авлаа. Саналаа хэллээ. Одоо дэгийн дагуу санал хураалт явуулъя. Ухнаагийн Хүрэлсүхийг Монгол Улсын Засгийн газрын гишүүн, Монгол Улсын Шадар сайдаар томилуулах саналыг дэмжье гэсэн томьёоллоор санал хураалт явуулъя. Гишүүдийг саналаа өгөхийг урьж байна. 

14 гишүүн оролцож, 93.3 хувиар санал дэмжигдэж байна. 

Би тогтоолын төслийг уншиж танилцуулъя. Монгол Улсын Засгийн газрын гишүүнийг томилох тухай. Монгол Улсын Үндсэн хуулийн 25 дугаар зүйлийн 1 дэх хэсгийн 6 дахь заалт, 39 дүгээр зүйлийн 3 дахь хэсэг, Монгол Улсын Их Хурлын тухай хуулийн 14 дүгээр зүйлийн 14.3.6 дахь заалт Монгол Улсын Их Хурлын чуулганы хуралдааны дэгийн тухай хуулийн 37 дугаар зүйлийн 37.7 дахь хэсэг, Монгол Улсын Засгийн газрын тухай хуулийн 21 дүгээр зүйлийн 21.1 дэх хэсэг, Монгол Улсын Засгийн газрын бүрэлдэхүүний тухай хууль, санал хураалтын дүнг үндэслэн Монгол Улсын Их Хурлаас ТОГТООХ нь: 

Монгол Улсын Засгийн газрын гишүүн, Монгол Улсын Шадар сайдаар Ухнаагийн Хүрэлсүхийг томилсугай гэсэн ийм тогтоолын төсөл байгаа. Энэ тогтоолын төслийг чуулганд танилцуулна. Би өөрөө танилцуулчихна. Байнгын хороон даргын хувьд. 
Хоёр. Монгол Улсын Засгийн газрын гишүүн, Монгол Улсын сайд, Засгийн газрын Хэрэг эрхлэх газрын даргыг томилох тухай асуудал

Одоо дараагийн асуудалдаа оръё. Одоо Засгийн газрын Хэрэг эрхлэх газрын даргыг томилох тухай асуудлыг хэлэлцэнэ. Хэрэг эрхлэх газрын дарга, Монгол Улсын сайдыг томилуулах тухай саналаа Ерөнхий сайд Ж.Эрдэнэбат танилцуулна. 

Ж.Эрдэнэбат: - За баярлалаа. Жамъянгийн Мөнхбатыг Засгийн газрын гишүүн, Монгол Улсын сайд, Засгийн газрын Хэрэг эрхлэх газрын даргын албан тушаалд томилохоор танилцуулж байна. 

Жамъянгийн Мөнхбат 1979 онд Улаанбаатар хотод төрсөн. 37 настай. Эхнэр хүүхдийн хамт амьдардаг. 1995 онд Архангай аймгийн 2 дугаар дунд сургууль, 1997 онд Архангай аймгийн тусгай сургалттай цогцолбор дунд сургууль, 2002 онд Монгол Улсын Их Сургуулийг тус тус төгссөн. Улс төр судлаач, нийгмийн ухааны багш мэргэжилтэй. Англи хэлний мэдлэгтэй. 

2002-2003 онд Улсын Их Хурлын даргын Ажлын албанд зохион байгуулагч, 2003-2004 онд Улсын Их Хурлын даргын шадар туслах, 2004-2005 онд Ерөнхийлөгчийн Тамгын газарт референт, 2005-2007 онд Монгол Ардын Намын дэргэдэх Нийгмийн ардчилал, монголын залуучуудын холбооны Ерөнхий нарийн бичгийн дарга, 2008-2010 онд Монгол залуу үеийн хөгжлийн ассоциацийн ерөнхийлөгч, 2010-2011 онд Монгол Ардын Намын дэргэдэх Улс төрийн бодлогын байнгын хорооны орон тооны дарга, 2011-2012 онд Монгол Ардын Намын төв хэвлэл “Үнэн” сонины ерөнхий эрхлэгч, 2011-2013 онд Монгол өдөр тутмын сонинуудын холбооны захирал, 2012-2013 онд Монгол Ардын Намын нарийн бичгийн дарга, 2013-2016 онд Монгол Ардын Намын Ерөнхий нарийн бичгийн дарга, 2016 оны 6 дугаар сараас Улсын Их Хурлын гишүүнээр сонгогдон ажиллаж байгаа. Төрийн албанд 3 жил ажилласан. 

Жамъянгийн Мөнхбатыг Монгол Улсын Засгийн газрын гишүүн, Монгол Улсын сайд, Засгийн газрын Хэрэг эрхлэх газрын даргын албан тушаалд нэр дэвшүүлж байгааг дэмжиж өгөхийг та бүгдээсээ хүсье. 

Н.Энхболд: - Ерөнхий сайдад баярлалаа. Ерөнхий сайдын танилцуулгаас болоод нэр дэвшигчээс асуух гишүүн байвал нэрээ өгье. Асуулт байхгүй байна. Үг хэлэх гишүүд нэрээ өгье. За О.Баасанхүү гишүүн. О.Баасанхүү гишүүнд микрофоныг өгье. 

О.Баасанхүү: - За юуны өмнө бас Хэрэг эрхлэх газрын эрхэлсэн сайд болж байгаад баяр хүргэе. 

Тэгээд би одоо хамгийн түрүүнд хийх нэг ажлын талаар санал хэлмээр байна. Энэ Эрдэнэтийн 51.0 хувийг Монгол Улсын Засгийн газар буюу Монголын төр өмчилдөг гэж ярьдаг. Гэтэл сүүлийн үед нэлээн ноцтой зүйл гараад байгаа. Тэр нь юу вэ гэх юм бол энэ 51.0 хувийг чинь 28.0 хувь нь Сангийн яам, 23.0 хувь Засгийн газрын Хэрэг эрхлэх газар гэж байгаа юм. Гэтэл 28.0 хувь, 49.0 хувьтайгаа нийлээд хуралдаад байх юм. Тогтоол гаргаад л. Бүх одоо юу гэдэг юм албан тушаалыг нь солиод л. Одоо тэр битгий хэл мөнгө төгрөгийн хамаг юмыг нь өөрчлөөд байдаг. 

Би өөрөө хуульч хүн юу гэж ойлгодог вэ гэхээр Засгийн газрын бүрэн эрхийг хэрэгжүүлэхийн тулд, тэр дундаа өнөөдөр төлөөлөн удирдах зөвлөлийн хурал бол бүрэн эрхээрээ бүтэн байж хийгддэг гэж би ойлгоод байгаа. Гэтэл гарсан энэ тушаал, шийдвэр. Энэ одоо ямар учраас Хэрэг эрхлэх газар энийг одоо тоохгүй ингэж хаяж байгаа, 23.0 хувийг одоо үнэгүйдүүлж байгаа юм бэ? Энийг ерөөсөө гаргах юм бол. Энэ бол гэмт хэрэг шүү. Энийг би маш сайн анхаараарай гэж хэлэх гээд байгаа юм. 

Энэ бол маш аюултай гэмт хэрэг. Яагаад гэхээр эрх мэдлийг урвуулан ашигласан гэж Эрүүгийн хууль одоо 9 сарын 01-нээс мөрдөгдөөгүй байгаа учраас Эрүүгийн хуулийн 150.3 гэж ноцтой. Тэр нь юу вэ гэхээр тодорхой өмчийн эрх мэдлийг олгочихоод байхад тэр өмчийн эрх мэдлийнхээ 23.0 хувийг ерөөсөө үнэгүйдүүлсэн. Тэгэхээр одоо Засгийн газраас 28.0 хувь л шийд гэдэг шийдвэр байдаггүй юм билээ. Ерөөсөө л Сангийн яамныхан 49.0 хувьтайгаа нийлээд л ингээд хуралдаад яваад байдаг. 

Тэгэхээр би Хэрэг эрхлэх газар энийг нэгдүгээрт сайн анхаараарай гэдгийг би протоколд тэмдэглүүлж байна. Нэгдсэн чуулган дээр ард түмэндээ хандаж, Эрдэнэтчүүддээ хандаж бас хэлнэ би. 

Хоёр дахь миний зүйл. Ер нь энэ төрийн өмчийн ТУЗ-ийг бас нэг шинэчилмээр байна. Энэ намын болон хамаатны байдлаар биш шүү. Энийг бас жаахан мэргэшсэн ТУЗ байлгамаар байна шүү. Энэ чинь бас та нар өөрсдийнхөө хувийн компанидаа төлөөлөн удирдах зөвлөлөө оруулахдаа чадалтай чадвартай, тэр компанийнхаа өмчийг өмгөөлж хамгаалах гэж ордог. Түүнээс биш өнөөдөр нэг хэлбэрийн төдий орчихоод нэг ТУЗ-ийн мөнгө төгрөг нэртэй нэг, одоо юу гэдэг юм тодорхой хэмжээнээс цалин дээр нэг хэдэн төгрөг авдаг төрийн албан хаагч нар суугаад байдаг. Тэрийг одоо болимоор байна. Өмчийнхөө араас явдаг, өмчийнхөө араас санаа тавьдаг тийм хүмүүсээр бүрдүүлэхгүй юм бол болохгүй шүү гэж хэлмээр байна л даа. 

Өмнө нь бол Төрийн өмчийн хороог татан буулгаад ерөөсөө Хэрэг эрхлэх газрын хажуу талд бүгдийг нь авчирч ирээд. Одоо н.Сэр-Од гээд нэг нөхөр байж байгаа байх. Жинхэнэ одоо энэ юмнуудыг ингээд явж байгаа шүү дээ. Тэгэхээр энэ юуг бол төрийн өмч үнэгүйдсэн үү, алга болсон уу гээд нэлээн юм байгаа шүү. Энийг бас нарийн шалгаарай гэж хэлмээр байна. Тэгээд ажилд чинь амжилт хүсье. Баярлалаа. 

Н.Энхболд: - О.Баасанхүү гишүүнд баярлалаа. Ерөнхий сайдын танилцуулга, нэр дэвшигчдээс гишүүд асуулт асууж, хариултаа авч, саналаа хэлж дууслаа. Одоо санал хураалт явуулна. 

Жамъянгийн Мөнхбатыг Монгол Улсын Засгийн газрын гишүүн, Монгол Улсын сайд, Засгийн газрын Хэрэг эрхлэх газрын даргаар томилуулах саналыг дэмжье гэсэн томьёоллоор санал хураалт явуулъя. 

Санал хураалтад 16 гишүүн оролцож, 15 хүн дэмжиж, 93.8 хувиар энэ санал дэмжигдэж байна. 

Нэгдсэн хуралдаанд оруулах тогтоолын төслийг танилцуулъя. Монгол Улсын Засгийн газрын гишүүнийг томилох тухай. Монгол Улсын Үндсэн хуулийн 25 дугаар зүйлийн 1 дэх хэсгийн 6 дахь заалт, 39 дүгээр зүйлийн 3 дахь хэсэг, Монгол Улсын Их Хурлын тухай хуулийн 14 дүгээр зүйлийн 14.3.6 дахь заалт, Монгол Улсын Их Хурлын чуулганы хуралдааны дэгийн тухай хуулийн 37 дугаар зүйлийн 37.7 дахь хэсэг, Монгол Улсын Засгийн газрын тухай хуулийн 21 дүгээр зүйлийн 21.1 дэх хэсэг, Монгол Улсын Засгийн газрын бүрэлдэхүүний тухай хууль, санал хураалтын дүнг үндэслэн Монгол Улсын Их Хурлаас ТОГТООХ нь: 

Монгол Улсын Засгийн газрын гишүүн, Монгол Улсын сайд, Засгийн газрын Хэрэг эрхлэх газрын даргаар Жамъянгийн Мөнхбатыг томилсугай гэсэн ийм тогтоолыг чуулганы нэгдсэн хуралдаанд танилцуулна. 

Байнгын хорооны хуралдаан үүгээр өндөрлөж байна. Байнгын хорооноос дэмжлэг авсан Шадар сайд, Хэрэг эрхлэхийн дарга хоёртоо Байнгын хорооныхоо гишүүдийн нэрийн өмнөөс амжилт хүсье. Та бүхэн маань Монгол Улсын хууль тогтоомж, Засгийн газраас хэрэгжүүлэх мөрийн хөтөлбөрийг чанд хэрэгжүүлж мөрдөж амжилт гаргаж ажиллаарай гэж хүсье. Баяр хүргэе. Санал, дүгнэлтийг нь би өөрөө танилцуулчихна. 

Хуралдаан 18 минут үргэлжилж, 20 цаг 58 минутад өндөрлөв.

Дууны бичлэгээс буулгасан:

ПРОТОКОЛЫН АЛБАНЫ 

